
Argentinako euskaldunei parte hartzeko eskatu die Ibarretxek 

Aste osoan La Platan ospatu den Euskal Astearen egun nagusia izan zen atzo. Euskal identitatea azpimarratzeko jantziez hornitutako mila bat lagun bildu ziren Ibarretxe buru izan zuen ekitaldian 

aitziber laskibar - LA PLATA 

Berriemaile berezia 

Oso aste berezia izan da honakoa Argentinan bizi diren euskaldunentzat: Argentinako Euskal Astea. Lagun zaharrekin, oroimenekin eta nor bere sustraiekin topatzeko unea. Poztasunak eta herriminak eraginda, besarkadak, barreak eta malkoak ikusi ditugu egunotan La Platan, Argentinako Euskal Astearen kokaleku izan den hirian. Emozioak goia jo zuen atzo, asteko egun nagusian. Euskal Herritik milaka kilometrora bizi arren, euskal identitateak indartsu jarraitzen duela harro erakutsi zuten euskal kolektibitateko kideek. 

Txapelak, kaikuak, alpargatak, zahatoa, zapiak, kamisetak  Euskal Herriarekiko lotura agerian uzteko moduko jantziek argi erakutsi zuten euskal kolektibitateko kideek haien identitatea lau haizetara zabaltzeko nahia, beharra. Argentinako txoko guztietatik gerturatu ziren euskaldunak La Platara; baita Euskal Herritik joandako hainbat ordezkari ere. Juan Jose Ibarretxe EAEko lehendakaria bera izan zen eguerdiko ekitaldiko hizlari eta protagonista. Anjeles Iztueta Hezkuntza sailburua ere ekitaldi nagusian izan zen, baita Rafa Larreina EAko legebiltzarkidea zein Xarlo Etxezaharreta Udalbiltzako kidea eta Josetxo Ibazeta Batasuneko ordezkaria. 

Euskal Herritik joandako ordezkariek diasporarekin harremana mantentzea eta haiei babes ematea zuten helburu. Bertokoek, nortasuna baieztatu, konpartitzekoa. Euskal herritarrekin harremana mantendu nahia ere beharra bihurtuta dutela dirudi, gainera. Horren erakusgarri da, haien sustraiak dituzten erkiderik inguruan dutela jakitekotan, mintzatzera hurbiltzen direla berehala, Euskal Herritik Argentinara joandako kazetariengana, kasu.Bozgorailuetatik entzuten zen musikak eta bertaratutako txistulariaren doinuak jarraituz arin-arina dantzatzeari ekin zioten euskal-argentinarren irudiak ere, Euskal Herriak milaka kilometroetara zati bat baduela pentsarazten zuten. Hori guzti hori, Ibarretxek euskal kolektibitateari zuzendutako ekitaldiaren aurretik zein ondoren. 

FEVAren adierazpena 

Mila lagunetik gora bildu zituen ekimenak. Lehenik, Argentinako Euskal Erakundeen Federazioko (FEVA) presidente Carlos Sosak, antolakundeak idatziriko adierazpena irakurri zuen. Estatutu Berrirako proposamenaren baliagarritasuna du hizpide agiriak, zeharka bada ere. Plana «interes bereziarekin» aztertzen dutela esan ondoren, edozein proiektu defendatzeko eskubidea aldarrikatzen du. 

Halaber, «euskal herritarrek nahi dutena izateko eskubidea» aldarrikatu zuen Sosak, bai eta proposamen guztiak Eusko Legebiltzarrean proposatu eta eztabaidatzearen egokitasuna ere. 

Ibarretxek egunotako hitzaldirik hunkigarriena eskaini zuen. Sentimenduez, maitasunaz aritu zen milaka kilometroen distantzia ezabatu nahian, bertan ziren guztiak banan-banan besarkatuko zituela esateraino. Argentinan bizi diren euskaldunei emandako mezu nagusia, berriz, prozesuan parte-hartzearen ingurukoa izan zen. Euskal Herriak politikoki «une izugarria» bizi duela uste du Ibarretxek; «aukera historiko» baten aurrean dagoela bakea eta normalizazio politikoa eskuratzeko. 

Hartarako, eta euskal herritarrak «hobeto bizitzeko» modurik egokiena autogobernua areagotzea dela deritzo. Halaber, euskal herritarrek haien etorkizunari buruz erabakitzeko eskubidea aldarrikatu zuen atzo. EAEko Legebiltzarrean Ibarretxeren plana legegintzaldi honetan bozkatuko dela «ziurtatu» zuen lehendakariak, bai eta ondoren, EAEn bizi diren herritar guztiek eta diasporan bizita bozkatzeko eskubideak duten guztiek kontsultan parte hartuko dutela ere. 

